
Axenda domingo 19 de xuño de 2011. Festival de Jazz de Vigo Imaxina Sons
21,00 h “Mompiana”. Lluís Vidal Trio.

Auditorio “Martín Códax” do Conservatorio Superior de Música. 

Entrada libre até completar aforo.

Lluís Vídal reinterpreta en clave de jazz a música de Mompou na terceira xornada de Imaxina Sons
Tras a cancelación o pasado ano, o público poderá disfrutar da proposta do pianista en formación de trío coa colaboración de Chris Kase e Perico Sambeat

Despois de frustrarse a súa presentación ao público de Imaxina Sons na edición de 2010 debido a problemas de saúde, é un pracer para o festival recuperar o proxecto Mompiana de Lluís Vidal no programa deste ano. Mompiana é un proxecto moi celebrado por crítica e público desde a súa presentación en directo no Festival de Jazz de Barcelona de 2008. Ao pianista Lluís Vidal (Barcelona, 1959) perseguiuno sempre a música de Mompou, até chegou a vivir no mesmo edificio que o compositor en Barcelona nos últimos anos de vida deste. Mompiana é unha relectura de Mompou baixo os parámetros da música improvisada. 

Se no disco do mesmo nome (Universal / Contrabaix, 2009) o Lluís Vidal Trio, co pianista, Masa Kamaguchi no contrabaixo e David Xirgu na batería, contou coa colaboración de dous dos principais solistas do jazz mundial, o saxofonista Perico Sambeat e o trompetista Dave Douglas, na sétima edición de Imaxina Sons o trío contará de novo con Sambeat e ademais co trompetista Chris Kase.

Mompou creou unha linguaxe sonora propia e a súa música caracterízase pola melancolía e nútrese en moitas ocasións de melodías do folclore catalán. Esa música calada fíxoo destacar desde novo; foi alumno do compositor francés Gabriel Fauré quen apoia o traballo do barcelonés, quen ve como o seu mestre Motte-Lacroix estrea obras súas nun concerto en 1921. A publicación dunha crítica no  xornal Le Temps colocarao á par de compositores como o propio Fauré, Ravel ou 

Satie. Pasaría vinte anos en Francia até que volve a Barcelona en 1941; foi membro da Real Academia Catalá de Belas Artes Sant Jordi e recibirá en 1981 o Premio Nacional da Música de España. En 2006 nace a Fundación Frederic Mompou para conservar e difundir o seu legado; meses máis tarde faise público o achado de decenas de obras inéditas do compositor e pianista. Lluís Vidal afonda nos cadernos de Música Callada de Mompou, considerado un traballo de ourivería musical, para facer a selección de composicións de Mompiana.  

“As pezas seleccionadas tiñan que proporcionar unha forma e unha base harmónica apta para a improvisación, unha liña melódica adecuada para os instrumentos dos que dispuña e unha diversidade nos tempos e caracteres. Por outro lado, non quería facer unha relectura que se afastara diametralmente do orixinal, senón que a obra de Mompou fose recoñecible e conservase a súa esencia. Tiña a sensación de estar camiñando sobre unha finísima liña de equilibrio”, explica o pianista e compositor.  

O concerto de Mompiana, que ten lugar no auditorio do Conservatorio a partir das 21h, é de entrada libre até completar aforo.

Agardámosvos.

Saúdos e grazas pola vosa atención,

